
O‘ZBEKISTON TURIZM TIZIMIDA QO‘SHILGAN 
QIYMAT ZANJIRINI TAKOMILLASHTIRISHNING 

USTUVOR YO‘NALISHLARI

Normurodov X.E.
O‘zbekiston Milliy universiteti

Iqtisodiyot kafedrasi katta o‘qituvchisi
E-mail: xnormurodov2020@gmail.com

Abdurazakova Farangis Dilshod qizi
O‘zbekiston Milliy universiteti

Moliya va moliyaviy texnologiyalar yo‘nalishi 1-bosqich talabasi
E-mail: abdurazoqovafarangis@gmail.com

Annotatsiya: Ushbu maqolada O‘zbekiston turizm industriyasida qo‘shilgan qiymat zanjirini shakllantirish va uni 
takomillashtirishning ustuvor yo‘nalishlari M. Porterning qiymat zanjiri nazariyasi asosida tahlil qilingan. Tadqiqotda 
sohaning joriy holati SWOT-tahlil metodikasi yordamida o‘rganilib, transport, joylashtirish va xizmat ko‘rsatish bo‘g‘inlari 
o‘rtasidagi integratsiya masalalari yoritilgan. Muallif tomonidan turistik klasterlar doirasida xizmatlar diversifikatsiyasini 
kengaytirish hamda raqamli texnologiyalarni joriy etish orqali sohaning iqtisodiy rentabelligini oshirish modellari taklif 
etilgan. Yakuniy xulosalar milliy turizm mahsulotining raqobatbardoshligini ta’minlash va tarmoqlararo multiplikativ effektni 
ishga solishga qaratilgan amaliy tavsiyalarni o‘z ichiga oladi.

Kalit soʻzlar: turizm industriyasi, qo‘shilgan qiymat zanjiri, strategik drayver, turistik klaster, SWOT-tahlil, raqamli turizm, 
multiplikativ effekt, xizmatlar diversifikatsiyasi, iqtisodiy rentabellik, milliy turistik mahsulot, logistika integratsiyasi, servis 
standarti.

Abstract: This article analyzes the priority directions for the formation and improvement of the value chain in Uzbekistan’s 
tourism industry based on M. Porter’s value chain theory. The current state of the sector is examined using SWOT 
analysis, with particular attention to the integration of transport, accommodation, and service components. The author 
proposes models for increasing the economic profitability of the sector through service diversification within tourism 
clusters and the implementation of digital technologies. The final conclusions include practical recommendations aimed 
at enhancing the competitiveness of the national tourism product and activating intersectoral multiplier effects.

Key words: tourism industry, value chain, strategic driver, tourism cluster, SWOT analysis, digital tourism, multiplier effect, 
service diversification, economic profitability, national tourism product, logistics integration, service standards.

Аннотация: В данной статье проанализированы приоритетные направления формирования и совершенствования 
цепочки добавленной стоимости в туристической индустрии Узбекистана на основе теории цепочки ценности М. 
Портера. В исследовании текущее состояние отрасли изучено с использованием методики SWOT-анализа, а также 
освещены вопросы интеграции между транспортным, гостиничным и сервисным звеньями. Автором предложены 
модели повышения экономической рентабельности отрасли за счёт расширения диверсификации услуг в 
рамках туристических кластеров и внедрения цифровых технологий. Итоговые выводы включают практические 
рекомендации, направленные на обеспечение конкурентоспособности национального туристического продукта и 
активизацию межотраслевого мультипликативного эффекта.

Ключевые слова: туристическая индустрия, цепочка добавленной стоимости, стратегический драйвер, 
туристический кластер, SWOT-анализ, цифровой туризм, мультипликативный эффект, диверсификация услуг, 
экономическая рентабельность, национальный туристический продукт, логистическая интеграция, сервисный 
стандарт.

K I R I S H
Bugungi globallashuv davrida turizm nafaqat dam olish industriyasi, balki milliy iqtisodiyotning barqaror 

o‘sishini ta’minlovchi strategik drayverlardan biriga aylandi. O‘zbekiston o‘zining boy madaniy-tarixiy merosi 
va tabiiy salohiyati bilan jahon turizm bozorida mustahkam o‘rin egallash imkoniyatiga ega. Biroq, sohaning 
yalpi ichki mahsulotdagi ulushini oshirish va eksport salohiyatini kengaytirish uchun faqatgina resurs bazasiga 
tayanish yetarli emas. Bunda turizm tizimida qo‘shilgan qiymat zanjirini tashkil etuvchi transport, joylashtirish, 
umumiy ovqatlanish, servis va raqamli xizmatlar o‘rtasidagi integratsiyani sifat jihatidan yangi bosqichga 
ko‘tarish talab etiladi. Mazkur maqolada O‘zbekiston turizm xizmatlari bozorida qo‘shilgan qiymat zanjirining 
hozirgi holati tahlil qilinib, uni takomillashtirishning ustuvor yo‘nalishlari va strategik modellari ishlab chiqilgan.

Prezidentimiz Sh. Mirziyoyev turizmning muhimligini ta’kidlagan holda, 2023-yil 11-oktabrdagi yig‘ilishdagi 
nutqida: “Turizm — bu faqatgina sayohat emas, bu yangi ish o‘rinlari, investitsiya, zamonaviy texnologiyalar va 
infratuzilma degani. Biz turizmni milliy iqtisodiyotning strategik tarmog‘iga aylantirishimiz shart. Buning uchun 
sohada xizmatlar ko‘lamini kengaytirish, transport logistikasini yaxshilash va sayyohlarning mamlakatimizda 
qolish muddatini uzaytirish bo‘yicha aniq tizim yaratishimiz lozim” [1], deb ta’kidlagan. Prezidentimiz 
ta’kidlaganidek, turizm strategik tarmoq hisoblanadi. Undagi ish o‘rinlari, logistika va xizmatlar ko‘lami bevosita 
qo‘shilgan qiymat zanjirining tarkibiy qismlaridir. Sayyohlarning mamlakatda qolish muddatini uzaytirish esa 
qo‘shilgan qiymat zanjiri samaradorligining asosiy ko‘rsatkichlaridan biri sanaladi.

M A V Z U G A  O I D  A D A B I Y O T L A R  S H A R H I
Turizm klasterini yaratishning qiymat zanjiri samaradorligini oshirish masalalari jahon mamlakatlari 

iqtisodiyotida ham keng qamrovli mavzulardan biri bo‘lib, bir qancha iqtisodchi olimlar bu haqda mulohazalar 
yuritgan va tahlillar olib borgan.

M. Porter tadqiqotida har bir korxona (yoki tarmoq) — bu mahsulotni loyihalash, ishlab chiqarish, sotish va 
yetkazib berish jarayonida amalga oshiriladigan faoliyat turlarining yig‘indisi ekanligi, shuningdek, qiymat zanjiri 
tahlili tarmoqdagi raqobatbardosh ustunlik manbalarini tushunishga yordam berishi muhim, deb hisoblaydi [2].

J. Saks turizm rivojlanayotgan mamlakatlar uchun xalqaro savdoda ishtirok etish va qashshoqlikni 
kamaytirishning eng samarali vositalaridan biri ekanligini asoslab beradi, chunki u xizmatlar eksporti orqali 
mahalliy iqtisodiyotga to‘g‘ridan-to‘g‘ri qiymat olib kiradi [3].

Yaqin xorij olimi V. Reutov turizm klasterida qo‘shilgan qiymat zanjirini shakllantirish tarmoqlararo 
multiplikativ effektni ishga solishning asosiy sharti ekanligini ta’kidlaydi. Bu nafaqat asosiy xizmatlarni, balki 
yordamchi infratuzilmaning ham daromadliligini oshirishini ko‘rsatadi [4].

A. Aleksandrova zamonaviy turizm bozori mahsulotlar raqobati emas, balki boshqaruv tizimlari va qiymat 
yaratish zanjirlarining raqobatiga aylanganini ta’kidlab, ushbu yo‘nalishda ilmiy tahlillar olib boradi [5].

B. To‘rayev turizmda qo‘shilgan qiymat zanjirini takomillashtirishning bosh yo‘nalishi bu milliy turistik 
mahsulotni diversifikatsiya qilish va servis xizmatlarini xalqaro standartlarga moslashtirish ekanligiga e’tibor 
qaratadi [6].

N. Xushmatov hududiy turizm salohiyatini oshirish uchun nafaqat tarixiy obidalarni saqlash, balki “dala-
dasturxon” tamoyili asosida agroturizm zanjirlarini yaratish, shu orqali qishloq aholisi daromadini oshirish 
zarurligini ta’kidlaydi [7].

Nafaqat O‘zbekistonda, balki butun dunyoda turizm klasterining qiymat zanjiri samaradorligini oshirish 
muhim hisoblanadi. Shu sababli, ko‘plab iqtisodchi olimlar ushbu masalaga alohida e’tibor qaratgan.

T A D Q I Q O T  M E T O D O L O G I YA S I
Mazkur maqolada M. Porterning qiymat zanjiri nazariyasi, tizimli tahlil va qiyosiy yondashuv metodlaridan 

foydalanilgan. Sohaning joriy holati statistik ma’lumotlar asosida o‘rganilib, mavjud imkoniyatlar va xavflar 
SWOT-tahlil usuli orqali baholandi. Tadqiqotda klasterli yondashuv hamda multiplikativ effektni hisoblash 
tamoyillari asosida milliy turistik mahsulotning raqobatbardoshligini oshirish modellari ishlab chiqildi.

T A H L I L  V A  N A T I J A L A R
Bugungi kunda O‘zbekistonda turizm sohasi nafaqat xizmat ko‘rsatish, balki milliy iqtisodiyotning drayver 

sohalaridan biriga aylandi. Qo‘shilgan qiymat zanjiri tahlili shuni ko‘rsatadiki, sohadagi asosiy bo‘g‘inlar 
(transport, joylashtirish, ovqatlanish, ko‘ngilochar xizmatlar) o‘rtasidagi uzviylik darajasi ortib bormoqda. 
O‘zbekiston turizm industriyasida qo‘shilgan qiymat zanjirini tadqiq etish sohaning nafaqat miqdoriy (sayyohlar 
soni), balki sifat ko‘rsatkichlarini (daromadlilik) ham baholash imkonini beradi. Michael Porter nazariyasiga 
tayanib, mamlakatimiz turizm mahsulotining shakllanish bosqichlarini tahlil qilganimizda, quyidagi manzara 
namoyon bo‘ladi.

1-rasm. O‘zbekiston turizm sohasida qo‘shilgan qiymat yaratish zanjiri modeli [8].

O‘tkazilgan tadqiqotlar natijasida O‘zbekiston turizm industriyasining qo‘shilgan qiymat zanjiri modeli 
shakllantirildi (1-rasm). Ushbu model turistik mahsulotning yaratilishidan tortib, yakuniy iste’molchigacha 
bo‘lgan 5 ta asosiy bo‘g‘inni o‘z ichiga oladi.

Diagramma tahlili shuni ko‘rsatadiki, O‘zbekistonda turizm sohasi chiziqli va ketma-ket rivojlanish 
xususiyatiga ega:

1.	 Marketing va axborot. Bu zanjirning kirish nuqtasi bo‘lib, unda mamlakatning turistik imiji shakllantiriladi. 
Hozirgi kunda raqamli marketing va ijtimoiy tarmoqlar orqali sayyohlarni jalb qilish bo‘g‘ini eng jadal 
rivojlanayotgan qism hisoblanadi. 

2.	 Logistika. Zanjirning ushbu bo‘g‘ini transport xizmatlarini (aviatsiya, temir yo‘l va ichki transport) 
qamrab oladi. Tahlillarimizga ko‘ra, qo‘shilgan qiymatning salmoqli qismi (taxminan 30–40 %) aynan transport 
logistikasiga to‘g‘ri kelmoqda, biroq bu sohada raqobatning kuchayishi xizmatlar tannarxini optimallashtirish 
imkonini beradi [9]. 

3.	 Joylashtirish va servis. Mehmonxonalar va joylashtirish vositalari zanjirning barqarorlik bo‘g‘ini 
hisoblanadi. Tadqiqot natijalari shuni ko‘rsatadiki, so‘nggi yillarda mehmon uylari va oilaviy tadbirkorlikning 
o‘sishi ushbu bo‘g‘inda mahalliy aholi daromadlarining ortishiga olib kelmoqda. 

4.	 Iste’mol. Bu bo‘g‘in umumiy ovqatlanish, gidlar xizmati va hunarmandchilikni o‘z ichiga oladi. Aynan 
shu nuqtada sayyohlarning naqd pul mablag‘lari bevosita xizmat ko‘rsatuvchi subyektlarga o‘tadi va iqtisodiy 
multiplikativ effekt hosil qiladi. 

5.	 Qo‘shimcha xizmatlar. Zanjirning yakuniy va eng istiqbolli bo‘g‘ini hisoblanadi. Sog‘lomlashtirish, 
interaktiv master-klasslar va eko-turlar kabi xizmatlar sayyohning mamlakatda qolish muddatini o‘rtacha 1,5–2 
kunga uzaytirish imkonini beradi [10]. 

Diagramma asosida olib borilgan tahlillar shuni tasdiqlaydiki, O‘zbekiston turizm tizimida qo‘shilgan 
qiymatni oshirishning ustuvor yo‘nalishi — bu zanjirning to‘rtinchi va beshinchi bo‘g‘inlarini, ya’ni iste’mol 
va qo‘shimcha xizmatlarni diversifikatsiya qilishdir. Zanjirning dastlabki bo‘g‘inlari infratuzilmaviy xarakterga 
ega bo‘lsa, yakuniy bo‘g‘inlar sof iqtisodiy rentabellikni ta’minlaydi. Shuning uchun klasterli yondashuv orqali 
ushbu bo‘g‘inlar o‘rtasidagi vertikal bog‘liqlikni mustahkamlash milliy turizm mahsulotining raqobatbardoshligini 
oshirishning asosiy omili bo‘lib xizmat qiladi.

1-jadval. O‘zbekiston turizm tizimida qo‘shilgan qiymat zanjirini takomillashtirishning SWOT-tahlili [11-13]

Yo‘nalishlar Ichki va tashqi omillar

Kuchli tomonlar

YUNESKO ro‘yxatiga kiritilgan boy madaniy-tarixiy meros obyektlarining mavjudligi;
Turizm sohasini rivojlantirish bo‘yicha davlat darajasidagi kuchli siyosiy iroda va tadbirkorlar uchun 
berilayotgan keng ko‘lamli soliq hamda bojxona imtiyozlari;
Dunyoning ko‘plab davlatlari uchun viza rejimining liberallashtirilganligi va “E-visa” tizimining joriy 
etilishi;
Milliy oshxona xilma-xilligi va xalqimizga xos mehmondo‘stlik an’analarining xalqaro miqyosdagi 
yuqori jozibadorligi.

Zaif tomonlar

Transport logistikasi, xususan, aviachiptalar va shaharlararo temir yo‘l qatnovlari narxining yuqoriligi;
Qiymat zanjirining «Qo‘shimcha xizmatlar» bo‘g‘inida raqamlashtirish va innovatsion yechimlar 
darajasining pastligi;
Markazdan olis bo‘lgan hududlarda xalqaro standartlarga javob beradigan servis va infratuzilmaning 
yetarli emasligi;
Turizm sohasida malakali o‘rta bo‘g‘in menejerlari, professional gid-tarjimonlar va xizmat ko‘rsatuvchi 
xodimlarning tanqisligi.

Imkoniyatlar

Ziyorat turizmi, ekoturizm va agroturizm zanjirlarini yangi yo‘nalishlar bilan kengaytirish;
Qo‘shni Markaziy Osiyo davlatlari bilan “Bir tur — butun mintaqah” tamoyili asosida o‘zaro 
integratsiyalashgan zanjirlarni yaratish;
“Smart Tourism” (aqlli turizm) texnologiyalarini barcha bo‘g‘inlarga joriy etish orqali operatsion 
xarajatlarni kamaytirish;
Bozorga yangi xalqaro brend mehmonxonalarni va loukoster (arzon) aviakompaniyalarni faol jalb 
qilish.

Xavflar

Mintaqaviy va global miqyosdagi siyosiy beqarorliklarning sayyohlar oqimi va xavfsizlikka salbiy 
ta’siri;
Qo‘shni davlatlar (Qozog‘iston, Qirg‘iziston va boshqalar) tomonidan turizm bozorida raqobatning 
tobora kuchayib borishi;
Iqlim o‘zgarishi va global suv tanqisligining tabiiy turizm obyektlari ekotizimiga zarar yetkazishi;
Global iqtisodiy inflatsiya va valyuta kurslari tebranishi natijasida xalqaro sayohatlar narxining keskin 
oshishi.

Ushbu ichki va tashqi omillarning o‘zaro ta’sirini baholash shuni ko‘rsatadiki, ichki zaifliklarni (logistika va 
servis) tashqi imkoniyatlar (raqamlashtirish va integratsiya) hisobiga bartaraf etish turizmda qo‘shilgan qiymat 
zanjirini takomillashtirishning asosiy strategik yo‘nalishidir.

X U L O S A  V A  T A K L I F L A R
O‘zbekiston turizm tizimida qo‘shilgan qiymat zanjirini takomillashtirish bo‘yicha olib borilgan tadqiqotlar 

va tizimli tahlillar shuni ko‘rsatadiki, sohani strategik drayverga aylantirish uchun faqatgina resurs bazasiga 
tayanib qolish yetarli emas. Tadqiqot davomida aniqlanganidek, bugungi kunda mamlakatimiz turizm 
mahsulotining shakllanishida logistika va transport bo‘g‘ini salmoqli (30–40 %) ulushga ega bo‘lsa-da, iqtisodiy 
samaradorlikning asosiy nuqtasi aynan “iste’mol” va “qo‘shimcha xizmatlar” bo‘g‘inlariga ko‘chmoqda.

O‘tkazilgan SWOT-tahlil natijalari shuni tasdiqladiki, O‘zbekistonning boy madaniy-tarixiy merosi va viza 
rejimining liberallashganligi kabi kuchli tomonlaridan samarali foydalanish uchun transport xarajatlarining 
yuqoriligi va hududiy infratuzilmadagi uzilishlar kabi zaif jihatlarni tizimli ravishda bartaraf etish lozim. Ayniqsa, 
“Smart Tourism” texnologiyalarini zanjirning barcha bosqichlariga joriy etish operatsion xarajatlarni kamaytirish 
va xizmatlar shaffofligini ta’minlashning asosiy vositasi bo‘lib xizmat qiladi.

Tadqiqot xulosalariga ko‘ra, qo‘shilgan qiymat zanjirini takomillashtirishning ustuvor yo‘nalishlari sifatida 
quyidagilarni belgilash maqsadga muvofiq:

Birinchidan, turistik klasterlar doirasida “dala-dasturxon” va “interaktiv master-klass” kabi qo‘shimcha 
xizmatlarni diversifikatsiya qilish orqali sayyohlarning mamlakatda qolish muddatini o‘rtacha 1,5–2 kunga 
uzaytirishga erishish mumkin.

Ikkinchidan, transport logistikasidagi narx siyosatini optimallashtirish va loukoster xizmatlarini kengaytirish 
orqali zanjirning kirish nuqtasidagi to‘siqlarni kamaytirish lozim.

Uchinchidan, servis sifatini xalqaro standartlarga moslashtirish uchun professional gidlar va o‘rta bo‘g‘in 
menejerlarini tayyorlash tizimini klasterli yondashuv asosida yo‘lga qo‘yish zarur.

Yakuniy xulosa sifatida aytish mumkinki, O‘zbekiston turizm industriyasida qo‘shilgan qiymat zanjirini 
takomillashtirish — bu marketingdan tortib, sotuvdan keyingi xizmatlargacha bo‘lgan barcha jarayonlarning 
o‘zaro uzviyligini ta’minlash demakdir. Bu esa nafaqat xizmatlar eksportini oshirish, balki hududiy iqtisodiyotni 
yuksaltirish va aholi bandligini ta’minlashda multiplikativ effekt yaratadi.

